PREEKSKETS: 3 JUNIE 2018
Skriflesing:  Rom 1: 18 - 2:16			Teks: Rom 2:4
Sing: Skb 20 – 2:1,6,7; Lied 159:1,2; Ps 97:1,7 Totius; Ps 103:1,7 Cloete; Ps 68:2,5 Cloete.
Tema: Leef in die goedheid van God sodat u gehoorsaam in ootmoed voor Hom lewe om die ewige lewe te ontvang. 
Watter verskil maak u geloof aan u daaglikse lewe? Lei u geloof u in aanbidding van die enigste Almagtige God wat alles beskik en u lei om Hom te loof en te prys? Erken en dank u Hom vir sy goedheid, verdraagsaamheid en geduld vir sondige mense en vir u? Wat beteken dit om te glo? Dit beteken om jou redding van God te verwag deur die soenwerk van Jesus Christus en jou lewe te verander om konsekwent gehoorsaam te leef tot ere van Hom uit dankbaarheid. God beoordeel die egtheid van u geloof volgens die wyse waarop u lewe. Hy skenk alles en juis daarom kan Hy ook alles eis. Hy skenk die Heilige Gees om in u te woon, te oortuig van sonde, van verlossing en om u te lei in ’n dankbaarheidslewe tot ere van God. Die Heilige Gees oortuig u van verlossing in Christus, en daarom kan u gehoorsaam leef. Daarom toon u dade dat u glo in God en Hom aanbid en eer. U geloof moet ’n verskil maak aan u lewe, en nie net u lewe nie, maar ook in die lewens van almal wat met u in aanraking kom. 
Paulus wil hier in die begin van die brief aantoon dat alle mense skuldig staan voor God en dat Hy alleen die mens uit genade verlos. Hy verkondig hoe groot die mense se sonde en ellende is en begin deur die heiden te beskryf, dan die mens wat moreel leef en later gee hy aandag aan die mens wat op sy uiterlike afstamming en godsdienstige lewe staatmaak. Almal het Christus se soendood en geregtigheid nodig. Hy het in hoofstuk 1 dit duidelik gemaak dat geen mens ’n verontskuldiging voor God het nie. God maak Homself bekend in sy werke wat sy ewigdurende krag toon sodat almal kan weet dat Hy waarlik God is. Mense wat hierdie kennis onderdruk, openbaar God se oordeel oor hulle lewens en hulle verval al hoe meer en dieper in sonde. Daar is egter ook mense wat moreel goed lewe en hulle word aangespreek in hoofstuk 2. Die natuurlike mens is geneig om sy sonde weg te steek deur ander ander te veroordeel oor hulle sondes. So het Dawid die ryk man wat die arm man se enigste lammetjie geslag het vir sy gaste, ter dood veroordeel, terwyl hyself die skuldige was (2 Samuel 11 en 12). 
Ons is almal skuldig daaraan om gou ander se sonde van korrupsie en swak diens raak te sien, sonder om in ootmoed ons eie sonde voor God te bely. Dit is so maklik om te praat van die swak gedrag op ons paaie en self skuldig te wees aan ongeduld. Dit is so eg menslik om ander die skuld te gee en ander verantwoordelik te hou vir my situasie. Die mens neem nie maklik verantwoordelikheid vir sy eie dade nie. Die morele mens leef tog beter en anders as diegene wat in hoofstuk 1 aangespreek word. Dit is belangrik om te besef dat wanneer ’n mens so lewe, dit te danke is aan God se goedheid en geduld om die morele mens te begelei tot ’n lewe in volle gemeenskap met Hom. ’n Morele mens is geneig om self sy saligheid te wil verdien met sy goeie lewe en daarom veroordeel so iemand almal wat anders lewe. Dit is so maklik om te kla oor ander se sonde en jou eie te vergeet. Hoor u mense hulle eie skuld bely of hoor u net hoe ander die oorsaak van die geweld en verwoesting van eiendom is? Dit is skreiend hoe mense hulle dade regverdig met ander se foute en sonde. Almal regverdig hulle sondige dade van verwoesting, korrupsie en geweld deur ander te blameer. Dit is selde dat jy hoor hoe iemand met sy eie sonde begin. Dit is eg menslik, en sulke mense het ook God se genade en verlossing nodig en kan hulleself nie verlos nie. 
Die Skrif leer dat ons medeverantwoordelik is vir ’n heilige samelewing deur konsekwent gehoorsaam volgens die Wet te leef. Ons is geneig om die fout by ander te gaan soek, en onsself te verontskuldig. Enige goeie Jood wat die wet van die Here geken het, stem met Paulus saam as hy die heidene beskryf: hulle is een en al ongeregtigheid, en doen alle denkbare moontlike sondes - hulle geniet dit om sonde te doen  en daarom die geweldige korrupsie en misdaad in die samelewing. Dit is nie arm en werklose mense wat steel nie, maar gieriges wat in weelde leef. Ook diegene wat hulle saligheid wil verdien met hulle goeie werke, eer en erken God nie as die enigste, genadige en barmhartige God nie. Hulle is net so skuldig soos die ander. So ’n mens roem op sy eie dade, in plaas daarvan om aan God die eer te gee. 
Paulus het aangetoon dat die heidene skuldig is voor God en sy ewige straf verdien. Die Jode is net so skuldig en verdien ook die ewige straf omdat hulle op hulleself en hulle goeie dade wil roem, en nie aan God die eer gee nie. Wanneer jy ’n ander veroordeel, veroordeel jy jouself omdat jy ook skuldig is. Iemand wat sy sonde ken, veroordeel niemand anders nie, maar dank God vir sy goedheid en genade. Hier word die gelykheid van alle sonde voor God beklemtoon: selfs wie ’n sonde slegs in sy gedagtes pleeg, is net so skuldig soos die een wat dit daadwerklik doen. By God is geen verskil tussen die fisiese moordenaar en die wat ’n ander met sy woorde en gedagtes vermoor nie. Die Jode stem saam met Paulus oor die heidene, maar sê: Ons is darem anders - ons hoereer nie, ons pleeg nie moord nie, trouens ons leef baie beter as hulle. God word deur hulle goeie lewens verplig om hulle te seën en welvarend te maak. Wanneer daar dan teëspoed kom, word God verwyt dat Hy nie liefdevol is nie. So ’n mens dien homself en nie God nie. Hy het ’n denkbeeld van God gemaak en dink klein van die Almagtige God. 
Paulus beklemtoon: God sal elkeen regverdig oordeel volgens dit wat hy doen. Alle dade het gevolge: die wat goeddoen en vra na sy ewige heerlikheid, ontvang die ewige lewe. Die wat uit selfsug ongehoorsaam aan die waarheid is, sal Hy straf in sy toorn. Ons moet beide sy genade en sy oordeel verkondig, sy goedheid en sy straf. God se liefde en oordeel is een: wie sy liefde verag en sy rug daarop draai, ervaar Hom as ’n regverdige Regter wat sonde en ongeregtigheid straf. Die oordeel van die Heilige Regverdige God moet verkondig word, en ons moet leef in die wete dat die oordeelsdag sal kom. Wanneer die Heiligheid van God nie verkondig en beklemtoon word nie, verwater sonde tot stout wees, of die omstandigdhede·word ’n verskoning vir alle sonde en jaag die mens na genot en eie voordeel. Dan word dit wat ’n heilige dankbaarsheidslewe moes wees, ’n lewe waarin ander veroordeel word om die eie sonde weg te steek. Die ander persoon se sonde word duidelik gesien en bespreek en veroordeel, terwyl kennis van die eie sonde ontbreek. Die argument is dan dat om die erediens by te woon, my tog nie kan red nie en daarom is dit nie belangrik nie. Dan word ’n belangrike deel van die dankbaarheidslewe nagelaat. Verder word geargumenteer dat dit tog nie moontlik is om al die gebooie van God te gehoorsaam nie, en dan word daar nie eers probeer nie. Dan word God se naam a.g.v. die gelowiges se optrede deur ongelowiges gelaster.  
Dit lei daartoe dat die gelowige sy lewe met ander vergelyk en nie met die Wet van God nie. Dit maak dat die mens geen verontskuldiging het nie, want deur ander te veroordeel erken die mens dat hy God se wet ken. Wanneer jy jouself egter voor God stel, is jy net so skuldig soos hulle. Hoe beter die mens sy sonde en ellende ken, hoe noodsaakliker word Christus vir verlossing en hoe dankbaarder word die mens vir God se goedheid, verdraagsaamheid en geduld. Dan word Hy geloof omdat Hy deur sy liefde en goedheid die mens tot bekering bring. Hy ontvang dan alle eer. Wie die sonde van die mens ken en erken, het in Christus die oplossing vir die gewelddadige sondige samelewing en verwag van God alles.
[bookmark: _GoBack]God se goedheid, verdraagsaamheid en geduld wil juis die mens tot bekering bring. Bekering is om die ou mens af te sterf en om op te staan as nuwe mens. Dit is nie slegs opregte berou nie, maar ook liefde tot God en daarom gehoorsaamheid aan sy gebooie. As die aarde gevul word met alle gelowiges se gehoorsame lewens uit dankbaarheid vir die werk van Jesus Christus, word misdaad en ’n korrupte samelewing effektief bestry. Verlang na die wederkoms, verkondig God se verlossende genade en sy oordeel oor alle sonde wat sy Heiligheid aantas. Bid vir mekaar om heilig dankbaar te leef tot sy eer en vir almal wat God nie ken nie. 


